
I. КЕРЕШ.
  
 XVIII гасыр ахыры  XIX гасырның I яртысында  яшәгән  рус язучылары һәм шагыйрьләре арасында  Г. Р. Державинның аерым урын алып торуын без рус әдәбияты дәресләреннән яхшы беләбез. Мәктәбебездә эшләп килгән “ Туган якны өйрәнү”музеенда якташыбыз  хөрмәтенә  оештырылган экспозиция материалларыннан чыгып, аның шәхесе турында тирәнрәк күзалларга була.
   
Бу хакта ватандашыбызны югары бәяләп, рус язучысы һәм тәнкыйтьчесе В.Г.Белинский да бер хезмәтендә болай дигән: “Державинда без рус халкының тормышын чынбарлыгы белән яктырткан, Екатерина II идарә иткән чорның кайтавазы булган бөек, гениаль рус шагыйрен күрәбез”.

   
Атаклы шагыйрь генә түгел, әле ул зур дәрәҗәләргә ирешкән дәүләт эшлеклесе дә булган. Ничек кенә булмасын, кайда гына эшләмәсен, һәрвакыт намуслы, туры сүзле, гадел кеше булып кала белгән.Чыгышы белән дворян буларак, ул патшага һәм хөкүмәткә хезмәт итүне төп бурычы итеп санаган.

  
 Бүгенге көндә Россиянең ике федераль идарәсе – РФ юстиция министрлыгы һәм Генераль прокуратурасы үзләренең идарәләренә нигез салучы итеп рус шигъриятенең атасы  Г.Р.Державинны атыйлар. Бу фикер миндә кызыксыну уятты.Чынлап та, дәүләт эшлеклесе буларак, кем булган соң ул, нинди эшләр башкарган?


Бу сорауга җавап табу максатыннан, мин фәнни-тикшеренү эше алып барырга уйладым. Эшемнең темасын “ Г.Р.Державин- дәүләт эшлеклесе”дип атадым. Үз алдыма түбәндәге бурычларны куйдым:
1.  Г.Р. Державинның  якташыбыз булуын ачыклау.
2.  Гади солдаттан юстиция министрына күтәрелгән  Г.Р.Державинның нинди хезмәт баскычларын үтүен өйрәнү.
3. Дәүләт эшлеклесе буларак аңа хас  сыйфатларны табу.
4. Г.Р.Державин идарә иткән чор белән хәзерге чор арасында уртак якларны барлау.
II.ТӨП ӨЛЕШ.

 1.  Г.Р.Державин - Ибраһим морза оныгы.
“Татарски песни из-под спуду,

Как луч, потомству сообщу”
                                 “Мин җырладым, җырлыйм һәм җырлармын,

                                  Шаяртсам да чынын сөйләрмен;

                                   Онытылып барган татар җырын,

                                   Нурга төреп, сезгә көйләрмен...”
 дигән шигырь юлларыннан  Г.Р.Державинның  һичкайчан үзендә татар каны булудан оялмавы, киресенчә горурлануы ачык сизелә. 

Г. Р. Державин  морза Бәһрим (Ибраһимны үзгәртеп) токымыннан булуы турында кабатлап әйтергә яраткан. Мисал өчен, “Фелица” одасына ул “...писанная некоторым Татарским Мурзой, издавна поселившимся в Москве, а живущим по своим делам в Санкт- Петербурге”,-дип язып куя. 

 1801 елда  Россиягә килгән итальян рәссамы Сальватор Тончи Г.Державинның портретын ясый. Рәссам үзен ничегрәк ясавын үтенгәч, Гавриила Романович аңа шигырь юллары белән җавап бирә.
“Һәм күренсен бозлы якта туганлыгым,

Ерак бабам булганлыгы морза Бәгърем.”

                                   ( “Тончига” шигыре. Р.Харис тәрҗемәсе)

                   “был прапращур мой Багрим”

Державинның морза нәселеннән икәнлеген шактый гына гаилә документлары раслап тора. Андагы мәгълүматларга караганда, Ибраһим морза, XV йөздә үк Урданы ташлап, русларга хезмәткә күчә. Бөек кенәз Василий Васильевич (Темный) тарафыннан чукындырылып, православие динен кабул итә, Илья исемен ала. Аңа шуның өчен вотчина җирләре бирелә. 
Дмитрий  Ильич Нарбековның Держава атлы улы була. Шулай итеп, Державиннар нәселе барлыкка килә. Державиннарның   XV гасыр урталарында ук Мишә елгасы буенда җир биләмәләре булган. Аңа Казан өязенең Сокуры
( Покровское), Лаеш өязенең Кармачи, Бутыри авыллары кергән. Хәзер алар Лаеш районы  авыллары. Василий Державин Бутыри авылы җирләре белән идарә итә. Аның Яков һәм Иван исемле ике улы була(1686 елда үлә).Аның улы Николай - Гавриил Романовичның бабасы. Николайның кушаматы - Девятый. Девятыйның(1742 елда үлә) да өч улы була.  Николай Иванович Девятыйның Казанда үз йорты булганлыгы билгеле.

Г.Р. Державинның атасы – Роман Николаевич 1722 елдан  хәрби хезмәткә алына. Ул Бутырский полкта, аннан соң Оренбург  краенда хезмәт итә. 1754 елда хәрби хезмәтен тәмамлый. Роман Николаевич 1742 елда Фекла Андреевна Козловага өйләнә. Державиннар һәм Козловлар гаиләсе элек-электән бер–берсен яхшы белгәннәр, дус-тату яшәгәннәр. Өйләнешкәннән соң алар Казандагы йортта да, поместьеда да яшиләр.

     Шагыйрьнең ата-анасы бай булмаган. Алар аз  җирбиләүче дворяннар рәтенә кергәннәр.1740 елларда Роман Николаевич Державин авылларында 40 җан крестьян була. Тагын  өстәмә җирләр ала һәм 13 җан крестьянга хуҗа була. Шуннан соң Богородское (Смоленское) авылы барлыкка килә.Хәзер бу авыл Державино дип йөртелә. Роман Николаевич Державин үлгәннән соң, аның хатыны Фекла Андреевна  күп җирләрен  купец Дрябовка 100 сумга сатарга мәҗбүр була. Соңрак бу турыдагы документка  Г. Р. Державин үзе кул куя. Ул үзенә күчкән җир биләмәләрен “ярлы авыллар” дип атый.

   
Сокуры авылының барлыкка килүе XIII-XIV йөзләргә карый. Борынгы риваятьләргә караганда  бу авыл урынына  сукыр Кадыш исемле карт килеп урнашкан. XVII гасырда ул Покровское дип атала. XVIII гасырның 40 нчы елларында  Гавриил Романович  Державинның әтисе бу авыл җирләрен Корупеев фамилияле помещиктан сатып ала. Соңрак бу җирләргә, әтисе үлгәннән соң, Гавриил Романович хуҗа булып кала. Биредә 14 йорт була: 44 ир –ат,  48 хатын-кыз яши. Шагыйрь  үлгәннән соң, бу җирләр аның туганнан туганы булган П. Н. Миллерга калган.  Сокуры авылында XVIII гасырда төзелгән кечкенә генә чиркәү сакланып калган. Анда Гавриил Романович чукындырылган дигән сүз дә бар. 

Егорьево авылы XVII  гасыр башында ук барлыкка килгән дип санала. Элек бу Казанның  Спас-Преображенск монастыре  җирләре булган. 1646 елларда авылда монастырь йорты, поп, дьяк йорты  һәм 36 крестьян йорты була. 1639 приход барлыкка килгәч, агачтан Богоявление чиркәве төзелә. Соңрак, 1769 елда, таштан салына.Чиркәү барокко стилендә төзелгән.Ул Анна Федоровна Чемодурованың хәйрия акчасына эшләнә.  Чиркәү  белән янәшә  Гавриил Романович  Державинның  ата-анасы каберләре урнашкан. 1784 елның 30 августында Г. Р. Державин Егорьево чиркәве руханые Федор атакайга хат яза. Анда ул ата-анасы рухына һәр атна саен шимбә көнне дога кылуларын үтенә. Шуның өчен үзенең җир биләмәсе хисабыннан  чиркәүгә һәм руханиның үзенә  акча бүлеп бирә.  Ата- анасының каберенә истәлек кабер ташы ясата.  Кабер ташына ата-анасы рухына багышланган шигъри юллар язылган.

Шагыйрь Казанны һәм Идел буйларын, туган ягын гомеренең соңгы көннәренә кадәр хәтерендә тота, сагынып искә ала. Бу хакта ул “Арфа” шигырендә яза.  
          “ Кайчан күзем күрер мирас көтүләрне,

Кама буендагы мәгърур имәннәрне?

Җилкән киереп , кайчан Иделдә йөзәрмен

Һәм кочармын ата-бабам каберләрен?”

2.  ”25 ел эчендә солдаттан алып күренекле чинга кадәр җиттем”.

                                                                        Г.Р.Державин.
              “ Мин  үземә шундый һәйкәл куйдым – гүзәл, бакый,

               Металлдан  да ныграк, пирамидадан да биек;

               Давыллар да, яшеннәр дә сугып ега алмый,

               Вакыт агышы да һәлак итмәс аны тиеп...”-дип яза Державин үзенең “Һәйкәл”  шигырендә. Кеше киткәннән соң, аның кылган изге гамәлләре һәм исеме кала. Шагыйрь  иҗаты белән үзен мәңгеләштерүен аңлый. Әмма иҗаты белән генә мәңгелек һәйкәл куйдымы икән ул үзенә? Әлеге сорауга җавап бирү өчен, аның хәрби хезмәт юлының хронологиясен тикшерик һәм кызыклы фактларга тукталып китик.

  
1762 ел  -  Державин Казан гимназиясеннән хәрби хезмәткә алына.Ул Петербургтагы Преображенск полкында гади солдат булып хезмәт итә.      Армиядә вакытында  60 нчы елларда ук ул шигырьләр яза башлый. Аны фәннәр, сәнгать кызыксындыра. Әмма алар белән шөгыльләнергә мөмкинлекләр булмый. Ул башка солдатлар шикелле үк кысан  казармада яши, солдат тормышының авырлыкларын күрә. Ләкин башка солдатлар йоклаганда, ял иткәндә, ул китап укый, шигырь яза. “Омтылышым, теләгем көчле булса да, бүлмә тыгыз булу сәбәпле, рәсем дә ясый, музыка белән дә шөгыльләнә алмагач, иптәшләремә комачау итмәс өчен, барысы ятып беткәч, төннәрен  нинди китап тапсам, шуны укыдым. Русча да, немецча да бернинди кагыйдәсез шигырьләр яздым, аларны  беркемгә дә күрсәтмәдем,”- дип яза шагыйрь ул чорда.
  
Шул ук вакытта истәлекләрдән без аның эшсезлектән карта уенына тартылуын, әнисе җибәргән акчаларын оттыруын да беләбез. Ә инде акчасы беткән чакларда ул шигырьләр язгалаган, үзенең сүзләре белән әйтсәк “ марал стихи”.

     
1772 ел-  Хәрби хезмәт итә башлаганнан ун ел үткәч, Г. Р.Державинга 1772 елның 1 гыйнварында прапорщик офицерлык чины бирелә. Ул элеккечә ук беренче гвардия полкында кала бирә, әмма хезмәттәшләре арасында ят кеше була, полкка аны бернәрсә дә бәйләми. Хезмәт аңа канәгатьлек тә, акча да китерми. Анда аның  якын дуслары да булмый. Ә танышлары аның әдәбият белән кызыксынуына битараф калалар. Әмма давыллы 18 нче гасыр жәмгыятьнең барлык катлауларын дер селкетә, Державинга хезмәттә дә, әдәбиятта да уңышлар китерә.
  
1773 ел – сентябрь ае азагында бөек кенәз Павел Петровичның принцесса Наталья Алексеевна белән никахы бәйрәм ителә. Нәкъ шул чакта Россиянең көньяк –көнчыгышында башланган болганышлар һәм аны оештыручы Пугачев хакында төрле сүзләр китә. Жаек шәһәре коменданты Симонов болай дип яза: “Дон казагы дала буйлап Сызрань юлына таба хәрәкәт итә.” Соңыннан аның сафы тиз артуы һәм Жаек буендагы крепостьларны бер -бер артлы алуы турын-да хәбәрләр килә. Күтәрелеш житди төс ала. Жиде ел барган сугышта үзен яхшы таныткан генерал А.И.Бибиков җитәкчелегендәге регуляр гаскәрне баш күтәрүчеләргә каршы җибәрәләр. Державин, үзен анда алуларын сорап , генералга мөрәҗәгать итә. Бу якларны яхшы белүен, файдалы булуын да өсти. Аны Секрет комиссиясе әгъзасы итеп алалар. Шулай итеп, утыз яшьлек прапорщик, тиздән аны поручик итеп күтәрәләр, язмыш кушуы буенча, каты барган гражданнар сугышында катнаша һәм канлы халык восстаниясен бастыру шаһите була.Державинның башкаручан һәм язу эшләренә сәләтен белеп алган Бибиков аңа Пугачев ярдәмчеләренең һәм алардан зыян күргән шәхесләрнең алфавит буенча исемлекләрен төзергә куша. Шул ук вакытта  күрелгән чараларны сурәтләп бунт буенча эшлекле хат алышулар журналын алып бару эше дә кушыла. Бибиков Казанга килгәч, дворяннар жыелышы була. Державин анда патриотик рухта чыгыш ясый, закондагы тәртипләр үтәлмәгән очракта аларны көткән бәла – казаларны да искәртә. Хыянәт өчен җәза бирү белән куркыта, тугры хезмәт һәм тырышлык өчен бүләкләр вәгъдә итә, дворяннарны хөкүмәткә ярдәм итәргә өнди. Аның чыгышы көчле тәэсир итә. Җыелышта катнашучылар шул ук көнне бертавыштан үз исәпләренә атлы корпус бирергә карар итәләр, моның өчен һәр ике йөз кешедән бер кеше бирәләр.  Мондый хәбәр күпләрнең күңеленә хуш килә. Г.Державин патшабикәгә мөрәҗәгать иткән чыгыш яза. Ул губерна предворителе И.Д.Макаров өендә яңгырый, булачак шагыйрь аны "үзенең сәләтенең беренче тәҗрибәсе" дип атый. .И.Бибиков Державин хезмәтеннән канәгать кала. Бу хакта ул төзегән белешмә сөйли, анда аның сәләтлелеге һәм тырышлыгы билгеләп үтелә. Очрак туры килгәндә, Державин мөстәкыйль карарлар да кабул иткән, командование белән яраклаштырмаган. Мәсәлән, бервакыт  аңа кыю һәм алдан күрүчән офицер сәләтләре күрсәтергә туры килә. Ул аз санлы сугыш-чылар белән кыргызлар отрядын куып житеп, сигез йөзгә якын колонистны, жиде йөз рус кешесен азат итә һәм мең башка якын терлекне тартып ала. Әмма бу очрак аңа бүләк китерми — моны сизмиләр.1774 елда Бибиков үлә. Аның үлеменә  Державин бик кайгыра. Ул аны перспективалы офицер буларак хөрмәт итә. Тиздән башкомандующий итеп Ф.Ф.Щербаковны билгелиләр. Әмма Державин хезмәт иткән Секрет комиссиясе аның карамагына керми.Ул вакытта баш күтәрүчеләр хәрәкәте киң колач ала. Алар Идел буе губерна-ларында тиз хәрәкәт итәләр. Әйтеп үтәргә кирәк, Пугачев дошманының эш итүен белеп торган. Ул шулай ук баш күтәрүчеләргә каршы көрәшкән офицерлар турында да мәгълүматлар туплаган. Мәсәлән, Державинны тотып китерүчегә ул 10 мең сум акча вәгъдә итә. Егерь капитан Вильгельми тырышлыгы белән Державин Сызраньга китәргә өлгерә.Тиздән Пугачев үзе дошманнары кулына эләгә. Державин аның тотылуы хакында хәбәрне үзенең батырлыгы дип исәпли. Әмма ул хәбәрнең Петербургка башкомандуюший аркылы барып җитүен белми кала. Бу хәбәр генералларның дәрәҗәсен күтәрә. Державин тырышлыгы белән Потемкин бу хәбәрне алган көнне үз хаты читенә болай дип яза: "Мин бу башкисәрне хәрби командага түгел, комиссиягә китерелүен теләр идем". Башкача әйткәндә, түбәндәгеләрне аңлата: "Пугачевны башкомандующийга түгел, ә миңа китерү җаен табыгыз".  Державинның  ярдәм итүчеләре булмый. Куркыныч яу вакытында аның эшчәнлегенә югары бәя биргән, мактаган һәм патшабикә каршында хезмәтен күрсәтергә ышандырган затлар аның тырышлыгын һәм яу вәгъдәләрен бик тиз оныталар. Шуның өстенә Оренбургтагы утарын да солдатлар бөлдерә -ләр.Материаль хәле какшый.
    
1777 ел –  Пугачев һөҗүмен бастырганнан соң бер ел үткәч, аз гына батырлык күрсәтүчеләргә дә 1200 - 2000 кеше бүләк итәләр. Үзенең сүзендә торуы нәтиҗәсендә, ул бераз вакыттан  бүләк алуга ирешә, әмма тиздән хәрби хезмәтен дәвам итәргә лаеклы түгел дип табыла.Бары тик 1777 елда гына Белоруссиянең Могилев губернасында аңа 300 җан крестьянны бүләк итеп бирәләр.
    
1782 ел - ”Фелица “ одасы аңа дан китерә. Ул бу одада Екатеринаны данлый,аңа мәдхия җырлый, гадел патшабикә итеп күрәсе килә.Екатеринага мәдхия бик ошый һәм 1791  елда патшабикә аны үзенең шәхси кабинет - секретаре итеп билгели.Хәзерге Лаеш районы Державино дип аталган авылның биләмәләрен бүләк итә.
  “Фелица” 1783 елда басылып чыга, Екатерина аны үзенең сарайдагыларына елмаеп бүләк итә, чөнки “Скачу к портному по кафтан” юллары белән Г.А.Потемкинның вакытны бушка уздыруы тәнкыйтьләнсә, “Езжу на охоту И забавляюсь лаем псов” юлларыннан  П.И.Панинны күреп була, “Полкана и Бову читаю”дигән юлларда кенәз Вяземскийның кешеләрдән кычкыртып романнар укытуы сурәтләнә.Патшабикә тегеләрнең гөнаһларына ишарә ясаган дигән фикердә калам.
    
1784 ел – Державин Олонец өязенә губернатор итеп билгеләнә.Кыска гына вакыт эчендә ул өлкә өчен зур эшләр башкара: хастаханә, аптека, мәктәп һәм училище ача, җирле үзидарәләрнең яшәү шартларын яхшырта, иҗат кешесе буларак, бу якларның тарихын, этнографиясен өйрәнә, үзенә бай материал туплый.
Әмма аның тәртип урнаштырырга тырышып йөрүе генерал-гүбернатор Тутолминга ошамый, мөнәсәбәтләр кискенләшә.Державин дөреслекне яратучы кеше буларак, казнадан акча урлауларга, ялган документларга,гади халыкның түрәләр тарафыннан изелүенә күз йома алмый.

   
1785 ел 15 декабрь – Державин Тамбов өлкәсенә губернатор итеп күчерелә. Дәүләт эшлеклесе буларак хезмәт юлында бу чор иң уңышлысы дип әйтер идем. Тамбовка килеп төшкәч, үзенең дәфтәренә ул мондый юллар язып куйган.: “Петрозаводск белән чагыштырганда монда эшләр күпкә яхшырак, җәмгыять тә башка төрле, эшләрлек кешеләр дә күренә”.
  Әмма бу беренче тәэсирләр генә була. Тамбов өлкәсенең көнкүреш хәлләре авыр була. 6 елга 4 губернатор алышынганлыктан, бар җирдә тәртипсезлек хөкем сөрә.

Державин төрмәләрдә тәртип урнаштыра, рекрут хезмәтен җайга сала.

Тамбов шәһәрендә төзекләндерү эшләре алып бара. Иң беренче ул кирпеч заводы салдыра, чөнки кирпечнең бәясе өлкәдә бик кыйммәт була.Нәтиҗәдә бер кирпечнең бәясе 5 сумнан 3 сумга төшә, яңа  өйләр торгызыла, генерал-губернаторга искиткеч матур өй салдыралар.Тамбовта өй участоклары
бирелә башлый, һәркем үзенә йорт торгызу мөмкинлеге ала. Юллар төзекләндерелә.
Зур Астрахань урамына кергәндә таш күпер салына, 1786 елның 24 ноябрендә театр ачыла.Төзелеш эшләренә Державин үзенең дусты архитектор, шагыйрь Н.А.Львовны чакыртып китерә.

  
Губернатор Державин халык мәгарифен кайгырта. Тамбов шәһәрендә беренче Төп халык училищесы ачыла.Уку йортында крепостной крестьяннардан кала барлык сословие кешеләре дә укырга хокуклы була, әмма халык шулкадәр томана була ки, училищеда укырга теләүчеләр саны күренми. Державин монысын да кайгырта, яхшы әзерлекле укытучылар китертә. Хәтта полиция ярдәменнән дә тайчынып тормый. Губернаның башка шәһәрләрендә дә халык училищелары ачтыра. Илнең киләчәген ул белемле кешеләр кулында икәнен күрә.Әмма Державин губернатор вазифасыннан киткәч, әлеге уку йортлары яңадан ябылып бетә.
 
 1788 елның 4 гыйнварында Тамбовта беренче яңа типография ачыла һәм “Тамбов хәбәрләре” дип исемләнгән газета чыга башлый. Атнага бер тапкыр чыккан газетада  указлар, яңалыклар, төрле публикацияләр урын ала, азык-төлек бәяләре күрсәтелә.Державин губернатор булып торганда, Тамбов өлкәсе
культура үзәгенә әверелә. И.И.Дубасов истәлекләрендә мондый юллар бар: 

“ Державин килгәннән бирле безнең якларда яңа тормыш башланды. Җәмәгать эшләрендә дөреслек принципы хөкем сөрә, акрынлап караңгылык, наданлык бетерелә”
 Әмма гадел, дөреслек эзләүче, ярлыларны кайгыртып, өлкә чиновниклары белән низагка керүче губернатор түрәләргә ошап бетми.
 Губернаторлык эше шуның белән төгәлләнә.

 
 
1791-1793 еллар – Державинның Екатерина II янында  шәхси-кабинет секретаре булып эшләгән еллары. Шагыйрьдән патша яңа мәдхияләр көтә, үзен мактауны кем генә яратмас. Әмма Державинның нык характеры монда да аңа комачаулый, ул бюрократиягә каршы чыга, Сенаттагы ялган документларны фаш итә, кайчакларда ул тупаслыкка кадәр барып җитә, ләкин “өстәгеләргә” булган тупаслык ярлыларга карата ярдәм кулы сузу белән үрелеп бара. Екатерина II аның киңәшләреннән туя, “лезет со всяким вздором” дип тә куйгалый. Нәтиҗәдә патшабикә аңа II дәрәҗәле Владимир ордены биреп, сенатор итеп куя. Ул чорда Сенатның әллә ни әһәмияте булмый.Шулай итеп, Державин патшабикәдән “бүләк” ала.
   
1796-1801 еллар – Павел I идарә иткән чор.Шагыйрь патшаның тәхеткә утыруына дан җырлап, үзенең яңа мәдхиясен яза. Бу чорда ул Сенатта канцелярия җитәкчесе һәм дәүләт казначее вазифаларын башкара, Мальтия кавалеры ордены белән бүләкләнә.
   
1802- 1803 еллар – Александр I Державинны юстиция министры итеп билгели. Якташыбыз монда да үзенең гаделлеге белән аерылып тора. Кызыклы бер очракны әйтеп китәсе килә: Державинны Калугага губернатор Лопухинның 
эшен тикшерергә җибәрәләр. Юстиция министры тарафыннан губернаторга карата ачылган эш 200 биттән  тора.
  
1803 елда Державин отставкага чыга. Новгород губерниясенең Званка авылында картлык кичерә.Иҗатында драма жанрына мөрәҗәгать итә.Язма-ларын тәртипкә китерә. 1808 елда аның 4 томлыгы дөнья күрә.1811 елда
“Беседа любителей русского слова” җәмгыятен төзеп, язучыларны берләштерә.
 1815 елда  А.С. Пушкин Царскосельский лицеен тәмамлаган вакытта, имтиханда хөрмәтле кунаклар арасында Г.Р. Державин да була. Лицейда укучылырга ул карт булып күренә. Үзенең алтын җепләр белән чигелгән һәм орденнардан ялт итеп торган кызыл мундирында, пудраланган парикта һәм йомшак күннән тегелгән итекләрендә ул үткән гасырның бизәге булып күренә. Бу вакыйга турында Пушкин болай дип яза:

“... Ниһаять, мине чакырдылар. Мин үземнең “ Воспоминания в Царском Селе” шигыремне Державиннан ике адым читтә укыдым. Мин үземнең рухи халәтем-не сурәтли алмыйм: Державин исемен искә алган җиргә җиткәч, тавышым яң-гырады, ә йөрәгем ешрак тибә башлады.” 
  
Минем күз алдыма да якташыбыз Державин әнә шул кыяфәтендә килеп баса.

Шагыйрь һәм дәүләт эшлеклесе... Бизмәнгә салсаң, кайсы баса? Җавап бирү кыен. Шундый катлаулы хезмәт юлыннан үтмәсә, иҗат килер идеме икән аңа дип тә уйлап куясың. Ә менә Кеше буларак сыйфатлары барлык үлчәүләрне дә басар иде. 

  1816 елның 8 июлендә Гавриила Романович дөнья куя, Петербургта җирләнә.

3.  Шагыйрь һәм Кеше - үз иленең патриоты.
      
Законнарны төгәл үтәүче, гадел, туры сүзле, таләпчән дәүләт эшлеклесе дә, классицизмның атасы, мәдхияләр җырлаучы шагыйрь дә ул, шул ук вакытта гади халыкның хәленә керүче , аны яклаучы  кеше дә.

“ Барлык шушы сыйфатларны ничек берләштерә алды икән соң ул ?” дигән сорау туа.

   
Әтисе үлгәндә 11 яшендә калган малай әнисенең суд юлында йөргән чакларын истәлекләрендә болай дип язып куйган: “...ходить по судьям,стоять у них в передних  у дверей по несколько часов... но когда выходили, не хотел никто выслушать ее порядочно, но все с жестокосердием ее проходили мимо, и она должна была ни с чем возвращаться домой” 
 Ул чакта гаиләнең материаль хәле бик какшаган була. 

 
 Карелиядә, Тамбов өлкәләрендә губернаторлык иткән вакытта файдалы һәм кирәкле эшләрен алда ассызыклап үткән идек инде.

 
Павел идарә иткән чорда  сенатор буларак аны Белорусиягә җибәрәләр.Дубровка авылында парда пешкән чирәмгә аз гына он сибеп ашаучы ач крестьяннарны күреп, Гавриила Романович шакката. Сенаторның вәкаләтләре зур була, ул эшкә керешә.Шушы чордагы вакыйгаларны истәлекләрендә болай теркәгән: “Дворянство возбудилось от дремучки или, лучше сказать, от жестокого равнодушия к человечеству: употребило все способы к прокормлению крестьян, достав хлеб от соседственных губерний”

   Ике фактны чагыштырып карагач, татар халык мәкале искә килә: “Кеше хәлен кеше белми, үз башына төшмәсә”.Бу сүзләр хәзерге көндә дә бик актуаль яңгырый.
  Тагын шуны искәртеп китәргә кирәк: Державин Екатерина II нең принципларына таянып эшләгән.

 1. Ил белән идарә итүче милләтне һәрдаим агартып ( аң-белем биреп) торырга.
 2. Илдә аңлы тәртип урнаштырырга, ул җәмгыятькә хезмәт итсен.
 3. Ныклы тәртип оештыручы полиция булдырырга.

 4. Чиктәш (күрше) дәүләтләр хөрмәт итәрлек көчле һәм нык  дәүләт төзергә.
 5. Һәр дәүләт эшлеклесе үз иленең үсешенә өлеш кертергә  һәм үзен бар яктан камилләштереп торырга тиеш.Бу аның Ходай каршында, иле, җәмгыять алдында изге бурычы.

Соңгы истәлекләрендә дәүләт эшлеклеләренең асыл сыйфатларына тукталып, ул  мондый сүзләр язып куя: “должен любовью к отечеству жить, вливать ее в своих подчиненных и быть примером в ней  всему государству”.
IV. ЙОМГАКЛАУ.
   Фәнни- тикшеренү эшемне зур кызыксыну белән башкарып чыктым.
    265 еллап вакыт үтеп китсә дә, Державинның дәүләт принциплары бүген дә актуаль яңгыравына тагын бер кат инандым. Без аны зур хәрефләр белән туган иленең патриоты, гаделлек өчен көрәшчесе һәм чын мәгънәсендә дәүләт эшлеклесе дип язып куя алабыз дигән фикергә килдем.
    
Г.Р.Державинның дәүләт эшлеклесе буларак эшчәнлеге Екатерина II идарә иткән әһәмиятле чорга туры килгәнлегенә төшендем. Бу чорда мәгариф, фән, сәнгать нык алга китә, Көнчыгыш һәм Көнбатыш илләре белән сәүдә бәйләнешләре үсә, Россиянең көнкүреш шартлары яхшырганлыгын тарих дәресләреннән дә укып беләбез. Әмма шунысы бик аянычлы:
Екатерина II вакытында крепостнойлык иң бөек ноктасына җитә. Бер-бер артлы чыккан указлар нигезендә крепостной крестьяннар бөтенләй хокуксыз хәлгә җиткерелә. Г.Р. Державинның истәлекләрен укыгач,моңа бик күп дәлилләр барлыгына ышандым.
 Шагыйрь буларак та, дәүләт эшлеклесе вазифасында да якташыбыз халык мәнфәгатьләрен яклаган.Ул үзенең каберташына да мондый сүзләр язып куйган була: “Здесь лежит Державин, который поддерживал правосудие; но, подавленный неправдою, пал, защищая законы”.

   
 Хакимияттә утыручы дәүләт эшлеклеләренең бүген дә Г.Р.Державинны искә алулары очраклы гына түгел икәнлеген исбатлап куйдым.
    
Шагыйребезнең түбәндәге шигырь юллары алар өчен девиз булып яңгырасын дигән теләктә калам:

                                                                      “Я  рад отечества блаженству:

                                                                        Дай больше, небо, таковых,

                                                                        Российской силы к совершенству,

                                                                        Сынов ей верных и прямых!”

